
КРЕДИТТІК ОҚЫТУ БАРЫСЫНДА СТУДЕНТТЕРДІҢ КӘСІБИ
БАҒЫТТЫЛЫҒЫН ДАМЫТУДЫҢ НЕГІЗІ

Булашева Ж.Б.

Жоғары білім алу  адам әрекетінің ең маңызды бөлігі. Өйткені
жоғары білім  әлемдік білім кеңістігіне толығымен кірудің, еліміздің
экономикалық, әлеуметтік жағынан дамуының шешуші факторы,  адамның
танымдық қажеттілігін,  шығармашылық қабілетін дамытатын, оны белгілі
бір салада кәсіби әрекет етуге, жеке тұлға ретінде қалыптасуға  дайындайтын
ғажайып құбылыс. Осы бағытта  жоғары білім беру жүйесінде әлемдік білім
кеңістігіне кіру үшін іргелі реформалар жүргізіліп жатыр.

Қазақстанда оқытудың кредиттік жүйесі ХХ ғасырдың 90-жылдарынан
бастап қалыптасып келеді. Жоғары оқу орындарының ақпараттық жүйелер
бөлімінде оқитын студенттерді кредиттік технология арқылы оқыту,
біріншіден, студенттердің мамандыққа қатысты терминдерді өзінше
ізденуіне, шығармашылық әрекет арқылы меңгеруіне ықпал етеді. Екіншіден,
кәсіби бағыттылығына байланысты қарым-қатынас құралдарымен тиімді
жұмыс жасауға мүмкіндік береді.

Кредиттік оқыту жүйесі – даралану, білім беру траекториясының білім
ауқымын кредиттер түрінде есепке алу, іріктелуі және даралану
таңдамалылығы негізінде өз бетінше білім алу және білімді
шығармашылықпен игеру деңгейін арттыруға бағытталған білім беру жүйесі.
         Енді кредиттік оқыту жүйесінің қағидалары мен ерекшеліктері қандай
деген мәселеге тоқталатын болсақ, ол мынадай басты қағидаларға
негізделеді:

- икемділігі, яғни біріншіден, берілген оқу кезеңінің әр семестрінде
игеруге қажет пәндерді студент өз таңдауы бойынша алуына ерікті;
екіншіден, студент оқу кестесін өзіне ыңғайлы  жүйемен жасауға құқылы;

- еркіндігі, мұнда біріншіден, студент дәрісханалық сабақ, оқудың дербес
түрін таңдап алуына мүмкіндігі бар; екіншіден, студент пән оқытушысын өзі
таңдауға құқылы;

- оқу белсенділігі, біріншіден, студент жеке тұлға ретінде әлеуетін
дамытуға, шығармашылық іс-әрекетке  машықтанады; екіншіден, өмірдің
нақтылы бір жағдайында білімін тиімді пайдаланып, ұтымды шешім
қабылдау дағдысын қалыптастырады.

Бұл жүйе әлемдік деңгейдегі білікті мамандарды дайындауға
бағытталған. Қоғамның кез келген сынынан сүрінбей өтетін, өз кәсібінің
«құлағында ойнайтын» маман иелерін даярлауда бұл жүйенің берері мол
екенін әлем елдері мойындады. Біздің әлемдік білім кеңістігінде өзгелермен
тереземіз тең болуы үшін кредиттік жүйеге ену аса қажет екеніне дау жоқ.


